
«Antzerkitik bizitzea ez zela
hain arraroa ikusi nuen»
TOLOSA Buratini konpainiaren ‘Palabras de caramelo’ antzezlana
izango da gaur ikusgai 12:00etan Kultur Etxean 3

«Euskadi AHTrik gabe
ezin izango dugu
imaginatu ere egin urte
batzuk barru»
GIZARTEA «Asko eta oso garrantzitsuak dira
AHTk ekarriko dituen onurak» 6-7

IÑAKI BARCENA UNIBERTSITATE IRAKASLEA ETA EKOLOGISTA

«Politika guztiak
baldintzatuz AHTk
garapenkeriaren eredua
markatzen du»
GIZARTEA AHTren Aurkako Asanblada eta AHT
Gelditu Elkarlanean ari da, besteak beste6-7



Eremu urriko hizkuntzez
KULTURA ]Eremu urriko hizkuntzen inguruko
mahai ingurua izan zen herenegun Errotan.
Bertan Jacqueline Caniguan (Txile), Salusti-
no Ayma Morales (Bolivia), Luis Segundo
Cesar Pilatatxi (Ecuador) eta Sonia Salome
Raymundok (Guatemala) euren lurraldee-

tako esperientzia kontatu zuten, eta era be-
rean Euskal Herriko egoeraz harrituta gera-
tu zirela kontatu zuten, «hemen ere euskara
itzalpean utzia izan bada ere, asko aurreratu
baita, eta gizarteko arlo gehienetan presen-
tzia handia du». I. TERRADILLOS

Elkarbizitza positiboa xede
HEZKUNTZA ]Samaniego H.I.ko komunitatea
«elkarbizitza positiboaren garrantziak kali-
tatezko hezkuntzan duen eragina sumatu-
ta», urteak daramatza gaia jorratzen, bai
formakuntzan bai jardueretan. Ikasturte ho-
netan  erronka berri bati ekin dio, elkarbizi-

tza plana diseinatzea, hain zuzen ere. Hala,
urrian egin zuten lehendabiziko saioa, eta
pasa den astean bigarrena, guraso (irudian)
zein irakasleekin. Maria Jesus Uranga fami-
lia terapeutarekin ari dira pedagogia siste-
mako formakuntza saioak jasotzen. HITZA

Udaleko ordezkariak eta merkatarien elkarteetako ordezkariak, atzo aurkezpenean. I. TERRADILLOS

Geziari jarraituz gero 1.130 aparkaleku
berrirekin egingo dugu topo herrian
Azpiegiturak ›› Herriko
hiru zonaldetan egokitu
dituzte aparkalekuak; 
taxi-bus zerbitzua 
ere jarriko dute doan

IÑIGO TERRADILLOS

Aurrerantzean, abiarazi duten
kanpainaren ondorioz, N-1 errepi-
detik Tolosara sartzeko edozein
sarbide hartzen delarik, aparkale-
ku batera heltzeko aukera, behar
bezala seinaleztatutako egongo da.
Seinale hauek, Segi geziari! lelope-
an egongo dira herri guztian zehar
banatuak, 30 guztira, eta herriaren
erdialdetik gertu dauden aparka-
lekuen berri emango dute.

Egun Tolosan dauden obrak di-
rela eta aparkalekuen murrizketa
egon da, eta hori izan da ekimena
abian jartzeko arrazoi nagusietako
bat Udaleko ordezkarien esnetan.
Hori eta laster herrian izango di-
ren Txuletaren Festa, Gabonak
edo Inauteriak bezalako ekital-
diak, egun horietan, bereziki he-
rrian jende asko izango baita. 

1.130 aparkaleku
Hala, esandako seinaleek emango
dute aparkalekuen berri. Guztira,
1.130 aparkaleku izango dira he-
rrian 3 zonaldetan banatuta, eta
horietatik 400 behin-behinekoak
izango dira. Tolosako hegoaldeko
irteeran, hau da, Alegia, Ikaztegie-
ta, Goierri aldetik datozenek ikus-
ten dituzten seinaleei jarraituz San
Esteban auzoko aparkalekuetara
iritsiko dira. Hor 3 aparkaleku

zona daude, 560 plazekin, eta
doan. Bestalde, erdialdeko irteera
Tolosako hirigunera iritsi nahi du-
tenentzat da. Bertatik ere 3 zonal-
detara heldu ahalko da: Zumardi
Handian 80 plaza egongo dira
doan, Zumardi Txikian 90 plaza
TAO urdinarekin eta Kondeaneko
Aldapan 200 plaza TAO berdea-
rekin. Aparkaleku hau erabili ahal-
ko dute txartela duten bertakoek
bai 1 zonakoek, bai 2 zonakoek;
gainontzekoentzat zona berdean
1,55 euro egun erdian eta 3,10 euro
egun osoan izango da ordaindu be-
harrekoa. Azkenik, hirugarren ir-
teeratik, hau da, iparraldekotik, ga-
solindegi ondoan, Voith-Gorosti-
din egongo da beste aparkalekua,
doan, 200 autorentzako. 

Taxi-bus zerbitzu doan
Hirugarren aparkaleku honetan,
gainera, taxi-bus zerbitzua ere
izango da, doan, Igarondo eta Alde

Euskaraz hitz egiteko esku
liburua sei hizkuntzatan
EUSKARA ]Euskeraren eguna dela-
eta Tolosaldea Garatzenek, Gal-
tzaundi eta Eregikin batera, euska-
raz hitzegiteko eskuliburu bat argi-
taratu du, atzerritarren artean,
euskararen erabilera sustatzeko. a
da. Hurrengo astetik aurrera jaso
ahalko da Tolosaldea Garatzenen,
etorkinen elkarteetan (Larramendi
kalean) edo Galtzaundin.

Eguberrietako Shanti
Txapelketan izen-ematea
FUTBOLA ]Urtero bezala Eguberrie-
tan Shanti Txapelketa antolatu
dute. Aurtengoa 26.a izango da.
1994.etik 1999era artekoek eduki-
ko dute izen ematea, eta taldeko
jokalari guztiek ikastetxe berdine-
koak izan behar dute, eta infantile-
ko jokalari federatuek ezingo dute
jokatu. Abenduaren 15a izango da
izen emateko azken eguna.

Jai Batzordearen bilera
datorren astelehenean
KULTURA ]Jai Batzordearen bilera
izango da astelehenean, hilaren
3an, 19:00etan, Kultur Etxean.
Inauteriak antolatzeko deitu dute
bilera.

Igarondo elkarteak ekimen
berria jarri du abian
MERKATARITZA ] Igarondo Merka-
tarien elkarteak Gabonetako pro-
mozio berria jarri du abian. Aben-
duaren 21era arte iraungo du. Eki-
men honen bidez, elkarteko
zenbait dendek bezeroei Gabone-
tako loteriako partaidetzak opari-
tuko dituzte.

L Laburrak

Zaharra Dendak elkarteek antola-
tuta, Gorriti plazaraino. Taxi-bus
honek 9 pertsonentzako lekua
izango du, eta gasolindegi ondoko
aparkalekutik Gorriti plazaraino
eta bertatik aparkalekura eraman-
go du jendea. Zerbitzu honek ha-
rrera ona izaten badu, San Esteban
zonaldean ere jarriko dutela taxi-
busa azaldu dute dendarien elkar-
tekoek. Halaber, herriko autobusa
erabiltzea ere gomendatu dute. 

Elkarteekin elkarlanean
Datorren astelehenean abiaraziko
duten kanpaina hau kanpotarren-
tzat, eta tolosarrentzat ere bai dela
azaldu dute. Eta abian jartzerako
orduan, Merkatarien elkartekoen
elkarlana izan dutela ere zehaztu
dute Udaletik. Era berean, bai Iga-
rondo bai eta Alde Zahara dendak
elkarteek Udalaren esfortzua es-
kertu nahi izan dute ekimena gau-
zatzerako orduan.

›› ZENBAIT DATU

]San Esteban auzoa.Doan apar-
katzeko 3 gune; 560 plaza; erdial-
dea oinez, 8 minutura.
]Kondeaneko Aldapa/ Zumardi
Handia/Zumardi Txikia.Hiru
gune; Zumardi Handikoa doan;
besteak TAO urdina eta berdea;
370 plaza; erdialdea 4 minutura.
]Aita Larramendi Voith.200 au-
torentzako lekua doan; erdialdea 7
minutura.

Taxi-bus zerbitzua
] Ibilbidea.Aita Larramendi edo
gasolindegi ondoko aparkalekutik
Gorriti plazaraino eta alderantziz
izango da egingo duen bidea.
]Lekua.9 pertsonentzako lekua.
]Denbora.5 minuturo egingo du
bidea.
]Zerbitzua.Abenduaren 22tik ur-
tarrilaren 5era eskainiko du zerbi-
tzua, goizez eta arratsaldez.



«1989 inguruan, ikusi nuen, antzerkitik
bizi zitekeela, ez zela hain arraroa»
Kultura ›› Larraitz Urruzola
zuzendaria den Buratini
konpainiaren ‘Palabras de
caramelo’ antzezlana
izango da ikusgai gaur;
saioa 12:00etan izango da,
Tolosako Kultur Etxean

E Elkarrizketa LARRAITZ URRUZOLA › Buratini konpainiako zuzendaria

ESTI EZEIZA

Larraitz Urruzola (Tolosa, 1964)
izatez hemengoa bada ere, urte
asko daramatza Galizian bizitzen.
Gaur Tolosan izango da Buratini
konpainiarekin, bere azken lana
aurkezten: Palabras de caramelo.
Bertanhaur gor baten historioa
kontatzen du. Hau Saharako erre-
fuxiatuen kanpamentu batean bizi
da, eta gamelu baten ezpainetan
poesia ezagutzen du. Honek, hau-
rraren ikasteko gogoa pizten du
eta bere komunitatekoei poesia
ezagutzera emateko irrika. Hala,
zeinuen eta ahozko hizkuntza uz-
tartuz, istorio hau kontatuko dute
Buratinikoek.  
Nondik etorri zaizu txotxongiloe-
tarako afizio hori?

Txikitatik datorkit. Eskolan nahiz
etxean, antzerki munduko jokue-
tan jolasten nintzen. Askotan, atse-
denaldietan, ni eta nire ikaskideak
komunean sartzen ginen eta han
gure antzerkiak prestatzen hasten
ginen. 3 eta 4 urteko haurren gele-
tan sartzen ginen, eta baimena es-
katzen genien gure antzezlanak
prestatzeko. Gero ikastolan, anto-
latzen ziren antzerki guztietan
hartzen nuen parte. Galiziara joan
nintzenean berriz, alde batera utzi
nuen mundu hau. Baina, uniber-
tsitatean, bi edo hirugarren mailan
elkarte batean sartu nintzen eta
antzerki eskolak jasotzen hasi nin-
tzen. Gainera, irakasleak txotxon-
gilo talde bat zeukan eta hor lanean
hasi nintzen. 
Baina urte gutxi beranduago,
1989an, afizio bat zena, lanbide
bilakatu zen.
Bai, gero profesional gisa hasi nin-
tzen, eta ordutik hor nabil, antzer-
kia, txotxongiloak eta ipuin konta-
lari lan uztartuz. Ikusi nuen, an-
tzerkitik bizi zitekeela, eta ez zela
horren arraroa. Askotan pentsa-
tzen baitugu, injenieritza edo an-

tzeko zerbait ikasiz gero, erraza-
goa dela aurrera egitea.  Baina,
ikusten duzu ere, beste lan egiteko
aukerak ere onak direla, eta gogoa
jarriz gero posible dela.
Hurrengo pausoa, Buratini txo-
txongilo konpainia eratzea izan
zen.
Bai, Buratini konpainia 1996an
osatu genuen. Honekin, sei edo
zazpi antzezlan ikoiztu ditugu. 
Antzezlan guztia zuek prestatzen
al duzue?
Bai, gu arduratzen gara normalean
lan guztiaz. Dena den, aldiren ba-
tean kontratatu izan ditugu beste
batzuk txotxongiloak egiteko. Bai-
na normalean guk egiten dugu
dena. Obra bakoitzerako lagun-
tzaileak beti bilatzen ditugu, baina
kanpora ateratzen garenean kon-
painiako kideak bakarrik joaten
gara.
Zein da antzerkiaren egoera Gali-
zian?
Orain gutxi arte tradizio handirik
ez zegoen, baina profesionalek lan
handia egin dugu kultura hori in-
dartzeko. Hala, orain, sei edo zazpi
konpainia oso finkatuak daude eta

nazioarteko jaialdi ugaritan parte
hartzen dute. 
Euskal Herrian baino egoera ho-
bean dagoela esango al zenuke?
Egia esan, Euskal Herriko egoera
ez dut gehiegi ezagutzen. Orohar,
han egiten dut lan, beraz hemengo
talderen bat ezagutzen badut,
jaialdiren batean topatu garelako
da. Horregatik, ez dakit zein den
hemengo egoera.
Titirijain parte hartzen duzun hi-
rugarren aldia da.
Bai, lehendabizikoz, haurrei zu-
zendutako lehen antzerki jardu-
naldietan etorri nintzen. Hortik
urte batzuetara berriz, nire an-
tzezlan bat aurkeztera etorri nin-
tzen, Palacio de papelizenekoa. 
Kanpotik zer moduz ikusten da
jaialdia?
Oso ondo. Ikuskizun dezente ikusi
ditut, eta orokorrean interesga-
rriak dira. Horregatik, jende guztia
animatzen dut txotxongilo ema-
naldiak ikustera. Izan ere, artiston
helburua hori da, antzokiak bete-
tzea eta dinamizatzea. Jaialdietan
ez ezik, urtean zehar ere jendea an-
tzerkiak ikustera joateko.

ESTI EZEIZA

Haur danborradarako
kantineraren aukeraketa
AISIA ]Veleta-Aiz Orratzek antola-
tutako haur danborradarako kanti-
neraren argazkiak aurkezteko
epea hilaren 9an amaituko da. In-
teresatuek bi argazki aurkeztu be-
har dituzte elkartean bertan, izen-
abizenak atzean jarrita.

Ken Zazpiren kontzertuko
sarrerak salgai daude jada
MUSIKA ]Ken Zazpi taldeak hilaren
14an Leidor aretoan eskainiko
duen kontzerturako sarrerak sal-
gai daude jada. Alde batetik, Lei-
dorreko leihatilan, zine saioen or-
dutegietan eskuratu daitezke. Bes-
tela, Kutxa bidez, Servikutxan,
telekutxan eta www.kutxa.net-en.
Sarreren prezioa 12 eurotakoa da. 

Mendiluze eta Muñoa gaur
arikodira, Ordiziako saioan
BERTSOLARITZA ]Gipuzkoako Ber-
tsolari Txapelketako azken fina-
laurrekoa jokatuko da gaur arra-
tsaldean, 18:00etan, Ordiziako
Majori kiroldegian. Bertan ariko
dira: Aitor Mendiluze, Unai Mu-
ñoa, Aitor Sarriegi, Iñaki Zelaia,
Joxe Munduate eta Iñaki Gurru-
txaga.

Bonberenearen azken
hamar urteak liburuan
GIZARTEA ]Bonbereneak 10 urte
bete dituela ospatzeko oroigarri
berezi bat prestatu dute, liburu bat
hain zuzen ere. Bertan, Bonbere-
nean azken hamarkadan izan di-
ren gertakarien berri zein emanal-
di guztien argazkiak eta abar bil-
tzen dira. Argitalpena datorren
asteartetik aurrera, eskuragarri
izango da liburu dendetan, beste
zenbaiten artean.

Eski irteera antolatu du
Oargik hilaren 29-30erako
KIROLAK ]Oargi mendi elkarteak
eski irteera antolatu du hilaren
amaierarako. Abenduaren 29an
abiatuko dira Tolosatik, eta hu-
rrengo egunean, eskiatu ondoren
itzuli. Interesatuek hilaren 14a bai-
no lehen eman beharko dute ize-
na. Alpino, iraupen eta mendi es-
kia egiteko aukera izango da.

L Laburrak



250 lagun inguruk «Joxe Maria askatzea» exijitu zuen atzo arratsaldean Villabonan eginiko batzar informatiboan . I. G.

Joxe Mari Olarra eta Mikel Egibar
atxilotu ditu Espainiako Poliziak
Tolosaldea›› Espainiako Auzitegi Nazionalak
'18/98 auziko' 46 lagun atxilotzeko agindua
eman du; Txapartegiren bila ere joan ziren

ERREDAKZIOA

Espainiako Auzitegi Nazionalak
18/98 auzi-ko 52 inputatuetatik 46
atxilotzeko agindua eman zuen
atzo, «epaia iristekoan dagoenez
ihes egiteko arriskua» dagoela uste
duelako. 

Atxilotuen artean aurkitzen
dira Joxe Mari Olarra billabonata-
rra eta Mikel Egibar zizurkildarra.
TOLOSALDEKO ETA LEITZALDEKO

HITZAk lehenengoarekin hitz egin
zuen atxilotua izan baino minutu
batzuk lehenago. «Espainiaren-
gandik edozer espero daiteke: nahi
duena egiten du», adierazi zuen
Olarrak. 15:15ean sartu zen Espai-
niako Polizia bere etxera eta atxi-
lotuta eraman zuten. 

Arratsalde partean ere Mikel
Egibar zizukildarra atxilotu zuten.
Herritarrez inguraturik plazan ze-
goela atxilotu zuen Guardia Zibi-
lak. Bertaratuek azaldu zutenez,
«tentsio uneak bizitu ziren atxilo-
ketaren unean». 

Nekane Txapartegi asteasua-
rraren bila ere joan zen polizia, az-
ken honen etxean bi aldiz sartu zi-
relarik. Erredakzio hau itxi zene-
rako Asteasukoa ez zuen oraindik
atxilotu. Etakide izatea edo era-
kunde armatuari laguntza ematea
leporatu diete guztiei. 

Beste atxilotuak
Olarra eta Egibarrekin batera, As-
katasunak jakinarazi duenez, Es-
painiako Poliziak eta Guardia Zibi-
lak Alberto Frías, Elena Beloki,
Txema Matanzas, Jexux Mari Za-
lakain, Javier Salutregi, Javi Balan-
zategi, Mikel Korta, Iñaki O'Shea,

Juan Mari Mendizabal, Jose Gar-
cía Mijangos, Iker Casanova, Nata-
le Landa, Manu Intxauspe, Olatz
Egiguren, Mario Zubiaga, Ruben
Nieto, Xabier Alegria, Patxi Gun-
din, Pablo Gorostiaga, Joxean
Etxeberria, Juan Pablo Diéguez,
Xabi Otero, Sabino Ormazabal,
Isidro Murga  eta Teresa Todaa-
txilotu zituzten. Denak auzipetuta
daude, atal desberdinetan. Zuze-
nean kartzelara eraman dituzte
guztiak. 

Epaia oraindik ez da publikoa
Auzitegi Nazionalak ez zuen epaia
jakitera eman atzokoan. Inputa-
tuentzat 4 eta 19 urte arteko kar-
tzela zigorrak eskatzen dituzte.
Ustez hilaren 10ean aterako dute
sententzia. Auzipetuetariko asko
eta asko komunikabideen bitartez
jakin dute berria, jendea atxilotzen
hasi diren heinean. Teresa Toda
inputatuak azaldu duenez, «ez da
oso ohikoa prozedura hau, baina
gurea ez da auzi normala izan,
Euskal Herriaren eraikuntzaren
aurkako epaiketa izan da».

Auzitegi Nazionalak auziaren
inguruan emango duen epaia «oso
garrantzizkoa» izango dela esana
dute auzipetuek. «Euskal herrita-
rren eskubide zibil eta politikoetan
izango duen eraginagatik izango
da garrantzizkoa epaia». Teresa
Todak, «Euskal Herriaren aurka-
ko eraso hauei erantzuna» emate-
ko eskatu du.

Gaur manifestazioa
Gaur Zizurkilgo Joxe Arregi pla-
zatik abiatuta, eskualdeko mani-

«Nire aberria maite dut, badakit askatasuna
nahi duenak sufritu egingo duela» 
JOXE MARI OLARRA › Atxilotua

Villabona›› ’18/98 auzia’
dela-eta atxilotua izan
baino minutu batzuk
lehenago hitz egin ahal izan
zuen HITZAk Olarrarekin

IMANOL GARCIA

Bere etxean zegoela hitz egin zuen
TOLOSALDEKO ETA LEITZALDEKO HI-
TZAk Jose Mari Olarrarekin,
emaztea, alaba eta semearekin
noiz atxilotuko zuten zain zeude-
la. Hain zuzen ere, minutu batzuk
geroago atxilotu zuten billabona-
tarra, 15:15ean inguruan. 9 urteko
espetxe zigorra eskatu zuen Fis-
kaltzak Olarrarentzat. 
Epaia oraindik ez da publikoa bai-
na inputatuak atxilotzen ari dira.
Ez dut epaiaren berri. Komunika-
bideetan atera denagatik dakit
atxiloketak egiten ari direla eta 46

lagunen kontra ari direla. Epaia
atera aurretik atxiloketak egiten
ari direla-eta, “Espainiatik edozer
gauza espero daiteke. Aspaldida-
nik dut uste hori. Nahi duena egi-
ten du. 
Epaiketa jakin aurretik atxilotzea
ohikoa al da?
Atxikolaketak ostiral batean egitea
ez da kasualitatea. Bihar eta etzi
[gaur eta bihar] Audientzia Nazio-
nalean jai da. Bi egunetan polizia-
ren esku egongo gara.
Nola sentitzen zara une honetan?
Euskal herritar militante bezala
aberria maite dut; nik badakit as-
katasuna nahi duenak sufritu egin
beharko duela. Espainiako Esta-
tuarekin ezin bada negoziatu, osti-
koka atera beharko dugu hemen-
dik. Atxilotzen nauten 18. aldia da
eta 5. espetxera noana. Atxiloketa-
ren esperoan, “egoera hau ez diot
desio ezta nire etsaiari. J. SAIZAR

›› HAINBAT DATU

Kronologia
]2005 azaroaren 21ean.18/98
auzia hasi zen.
]2005eko azaroaren 22an.
18/98 Kaiera ekimena martxan ja-
rri zen Villabonan.
]2005eko abenduaren 13a.Ne-
kane Txapartegik egindako tortu-
ra-salaketaren ahozko bista (1999
salatu zuen eta 2001ean artxibatu
zuten kausa, baina gaizki). 
]2006ko urtarrilaren 16an.Mi-
kel Egibar zizurkildarrak eta Neka-
ne Txapartegi asteasuarrak tortu-
ratuak izan zirela salatu zuten
epaiketan.
]2006ko apirilaren 18an.Hasi zi-
ren deklaratzen eskualdeko inpu-
tatuak. Egun horretan Joxe Mari
Olarra eta Mikel Egibar eta hu-
rrengo egunean Txapartegi.
]2006ko urriaren 6an.Egibarrek

eta Txapartegik torturatzaile bat
identifikatu zuten auzian. Aste ho-
rretan guardia zibil talde batek
hartu zuen parte auzien eta horie-
tako bat identifikatu zuten.
]2006ko urriaren 8an.Bat Egin
Eguna antolatu zuten, auzipetuei
babesa emateko.
]2007ko martxoaren 14an.
Ahozko epaiketa bukatu zen. Es-
painiako Auzitegi Nazionalean
inoiz egin den epaiketarik luzeena
izan da eta auzipetu gehien epaitu
dituena. 
]2007eko ekainaren 17ean.
18/98ko auzipetuek bost eguneko
itxialdia egin zuten Gernika-Lu-
mon (ekainaren 17tik 22ra). 

Eskualdeko inputatuak
]Nekane Txapartegi. Xaki atala,
9 urte.

]Mikel Egibar.Xaki atala, 9 urte.
]Joxe Mari Olarra.Xaki atala, 9
urte.

Datuak
]Fiskalaren eskaera.4 eta 19 urte
arteko espetxe zigorrak.
]Arrazoiak.Etakide izatea edo
erakunde armatuari laguntza
ematea leporatu zien Eginegunka-
riaren argitalpenean lanea jardun
zutenei, Ekineko kideei, Joxemi
Zumalabe fundazioan lanean ari-
tzen zirenei edota Xakiren eskutik
nazioarteko harremanetan parte
hartu zuten batzuei.
Gastuak.Auzipetuek astelehen,
astearte eta asteazkenetan Ma-
drilgo Casa de Campon egiten zi-
ren saio guztietara joan behar izan
zuten. Auzipetu bakoitzak 7.561
euroko gastua zuen hile oro.

«Ez gara erabaki judizialen
balorazioa egiten hasiko»

Oscar Renedo
PSE-EE

«Aurreko Osoko Bilkuretan esan-
dako berdina errepikatuko dut
oraingoan ere: ez gara hasiko era-
baki judizialen balorazioak egiten.
Justiziak badaki zer egiten duen,
eta guk erabaki horiek errespetatu
egin behar ditugu, justiziarekiko
izan behar dugun errespetuaga-
tik». 

«Eskubide politikoak urratu
dituzte prozesu honetan »

Onintza Lasa
EA

«Demokrazia batean guztiak ez du
balio, gogoratu nahi dut prozesuan
zehar eman diren irregulartasu-
nak, errugabetasun presuntzioa
non geratzen den,... Eskubide poli-
tikoen urraketa garbia izan da
18/98 auzian. Gorabehera handiez
beteriko epaiketa izan dela ikusi
dugu guztiok».

›› ERREAKZIOAK

1. ‘18/98 auzian’ inputatutakoak atxilotzen hasi da Espainiako polizia, Auzitegi Nazionalaren aginduz. Zer iruditzen zaizu?

«Ez da existitzen eurek 
esaten duten demokrazia»

Maixabel Arrieta
EAE-ANV

«Atxiloketa hauek astakeria hutsa
dira. Horrela ez dago ibiltzerik.
Ihes egiteko arriskua dagoela esan
dute, baina orain arte hemen egon
badira nora joango dira ba orain?
Behin eta berriz esaten duten de-
mokrazia ez da existitzen. Egoera
konplikatua dago. Ez dago baikor
egoteko arrazoirik».

«Ekintza judizial honek ez
du lekurik demokrazian»

Marian Lazkano
EAJ

«18/98 auziko 46 auzipetuen
atxiloketen aurrean, eta horietako
bat herritarra dela kontuan izanik,
Udalak gaitzetsi egiten du Auzitegi
Nazionalaren erabakia. Ekintza ju-
dizial honek ez du lekurik inongo
estatu demokratikoan eta gure el-
karbizitza galerazi besterik ez du
egiten».

«Atxiloketek krispazioa
eragiten dute»

Ezker Batua

«18/98 auziaren harira gaur izan
diren atxiloketek krispazioa eragi-
ten dute eta justifikaezinak dira.
Horrelako gertaerek justiziaren in-
partzialtasuna arriskuan jartzen
dute».

«ETAren bukaera gero 
eta gertuago dago»

Alderdi Popularra

«Justiziak horrela segitzen badu
funtzionatzen, ETAren bukaera
gero eta gertuago egongo dela 
ez dago inolako zalantzarik. ETA-
ren inguru sozial, politiko, mediati-
ko, ekonomiko eta nazioartekoa
desegin egin behar da. Egun ga-
rrantzitsua dela gaurkoa esan 
behar da, inolako dudarik gabe,
gainera». 

festazioa egingo dute, 20:00etatik
aurrera, atzoko atxiloketak sala-
tzeko. Villabonan, Etxeratek hila-
beteko azken ostiralero egiten
duen elkarretaratzea bertan behe-
ra geratu zen batzar informatiboa
egiteko. Bertan, herritarrek «Joxe
Mari askatzea» exijitu zuten. 250
lagun inguruk hartu zuten parte,
eta  ondoren manifestazioa egin
zuten. Halaber, manifestazio na-
zionala izango da bihar, Bilbon,
12:00etan.

Audientzia Nazionaleko
epaiketarik luzeena
2005eko azaroan hasi zen auzia,
eta 2007ko martxoan amaitu. Au-
zitegi Nazionalean inoiz egin den
auzirik luzeena izan da. Epaiketak
iraun zuen artean Jokin Gorostidi
Tolosako ezker abertzaleko mili-
tante historikoa hil zen. 

Nekane Txapartegik eta Mikel
Egibarrek torturak salatu zituzten
eta beraien torturatzaileetako bat
identifikatu zuten. Halaber, hilero
7.561 euroko gastua zutela ere sala-
tu zuten, astelehen, astearte eta as-
teazkenero Madrilera joatera be-
hartuta zeuden. Euren atala jorra-
tu behar ez zen egunetan joan
behar ez izatea eskatu arren Mu-
rrillok ez zien baimenik eman. 



Bihar Anoetan herri galdeketa antolatu dute AHTren inguruan. Gai honetan alde eta kontra daudenen
ahots esanguratsuak biltzen dira ondorengo elkarrizketetan. Aldeko iritzia Iñaki Betolaza Garraio eta
Herri Lan sailburuordeak ematen du. Kontrakoa Iñaki Barcena unibertsitate irakasle eta ekologistak.

«Urte batzuk barru ez dugu Euskadi abiadura
handiko trenarik gabe imaginatu ahal izango»
IÑAKI BETOLAZA › Garraio eta Herri Lan sailburuordea

IMANOL GARCIA

Eusko Jaurlaritza da AHTren bul-
tzatzaile nagusia. Iñaki Betolaza
Garraio eta Herri Laneko sailbu-
ruordea da.
Zein dira AHTren onurak?
Asko eta oso garrantzitsuak dira.
Batez ere aurrera pauso ezinbeste-
koa da garraio modu jasangarria-
goak bermatzeko. Euskal Y-ak
auto eta kamioi asko erretiratuko
ditu errepideetatik, errepideetako
istripuen kopurua murriztuz eta
airera botatzen den CO2, kutsadu-
ra alegia, murriztuz; bigarrenik
Europarekin eta penintsularekin
lotuko gaituela behingoz, horrek
ekonomiaren garapenari emango
dion bultzada nabarmena izango
delarik; eta hirugarrenik, abertza-
leon ikuspegitik oso garrantzitsua
dena: Euskal Herria hurbiltzeko
balioko du, bai hegoaldekoak gure
artean, bai Bidasoaz gaindi. Gug-
genheim, Bilboko metroa edota
Nafarroarekin lotzen gaituen Lei-
tzarango autobia bezain estrategi-
koa izango da Euskal Y-a. Urte ba-
tzuk barru ez dugu Euskadi abia-
dura handiko trenarik gabe
imaginatu ahal izango.
Zein dira kalteak?
Hutsetik hasten den edozein az-
piegiturak dituen ezaugarriak
ditu: lurra hartuko du baina edo-
zein autopistak eraikitzeko behar
duenak baino askoz ere gutxiago.
Euskal Y-aren ibilbidearen 10 kilo-
metrotatik 6 lur azpitik joango
dira. Energia kontsumituko du,
baina energia elektrikoa, gaur
egun energia berriztagarrien bi-
tartez lor daitekeen bakarra. Erre-
pideetan sortzen den kutsadura
murrizteaz gain, ez dago aldera-
tzerik energia kontsumoari dago-
kionez gainerako garraiobideekin.
Nekazal lurzoruari dagokionez,
lur jabeek izan ditzaketen kalte eta
galerak txikitze aldera, Lurranek
bulegoa zabaldu dugu. Bestalde,

eragin paisajistikoa izango du eta
horregatik Euskal Y-a eraikitzera-
koan ahalik eta neurri zorrotzenak
hartuko dira, bertako landareak
berriro landatzeko, animalientza-
ko pasabideak ahalbidetzeko...
Euskal gizarteari egin dakiokegun
kalterik handiena, egungo garraio
sistema bere horretan uztea da,  
Eusko Jaurlaritzak eta AHTren
aurka daudenek erabiltzen dituz-
ten datuak ez dute bat egiten.
Eusko Jaurlaritzak errealitatean
oinarritutako datuak erabiltzen
ditu. Egungo errepide sarea gai-
nezka dagoela eta benetazko alter-
natibak eskaini behar direla esate-
ko dena den, aurpegian begiak 
izatea besterik ez da behar. Mugi-
kortasunaz Eusko Jaurlaritzak
egin dituen azken azterketek dio-
te: Donostialdea, Bilbo Handia eta
Gasteizen artean, egunero egune-
ro 47.000 joan-etorri daudela;
egunean 10.000 kamioi sartzen di-
rela Biriatutik; 100.000tik gora
ibilgailu pasatzen dela egunero
Donostiako sahiesbidetik eta Eu-
ropan ez bezala, merkantzien ga-
rraioaren gehiena,  %80a, errepi-
dez zeharkatzen duela Euskadi.
Eta joerak, gero eta gehiago mugi-
tzen garela, bai bidaiarien eta bai
merkantzien joan-etorriak gero
eta gehiago direla dira. Hori guztia
horrela utzi behar dugu edota be-
netazko alternatibak bilatu behar
ditugu?
Eusko Jaurlaritzak gaiari buruz
duen leloa ‘Euskadi gera ez dadin’
da. Garapen jasangarriarekin bat
egiten du?
Garapen jasangarriak egungo on-
gizate mailari eutsi ahal izateko be-
harrezkoa den garapenari egiten
dio erreferentzia, baina ez edono-
la, jasangarria den modu batean
baizik. Hots, jasangarria izan be-
har duela ikuspegi sozialetik, hau
da, gure gizartearen kohesioa in-

dartu behar duela; ekonomiaren
ikuspegitik ere, gure enpresak
lehiakorrak izan eta munduko
edozein merkatutan lehiakorrak
izan daitezen; eta ingurumenari
zor diogun begiruneari dagokio-
nez, ahalik eta neurri zorrotzenak
kontutan hartuz natura babesteko.
Hiru adar horietako bati bakarrik
erreparatzeak ikuspegi mugatura
garamatza. Euskadi gera ez dadin
leloak horixe adierazi nahi du.
Europako trenbide sarearekin bat
egiteko beharra da AHT egiteko
argudioetako bat.
Argudioa soilik ez, arrazoietako
bat da. Eta ez nolanahikoa gainera.
Europan zehar trenbideek zabale-
ra jakin bat dute; Bidasoatik alde

honetara aldiz, estuagoak dira.
Horrek esan nahi du ezin dutela
tren berdinek besterik gabe batean
eta bestean ibili. Horrela izan da
historikoki, Estatuan modu batera
eraiki zituztelako eta Europako
gainerako herrialdeetan beste za-
balera bat aukeratu zutelako. Pe-
nintsula, zentzu horretan, isolatu-
ta egon dela esan genezake. Hori
da hain juxtu, Estatu espainiarre-
an trenez hain merkantzia gutxi
garraiatzearen arrazoia. Europan,
merkantzien %80 garraiatzen da
trenez; Estatu espainiarrean ape-
nas %40ra iristen den. Horregatik
da hain garrantzitsua Euskal Y-a,
Europan ohikoa den zabalera ber-
dinean eraikiko denez, oztopoak
gaindituta, Europako trenbide sa-
rean bete-betean kokatuko gaitue-
lako. Hain zuzen ere, Europako
Batzordeak behin baino gehiago-
tan esan du, Euskal Y-ak garran-

tzia badu, Abiadura Handiko
Trenbide sarearen ardatz nagusi
baten parte izateaz aparte, behin-
goz Europarekin bat egiteko auke-
ra emango duelako da eta beraz,
merkantziak ere garraiatu ahal
izango dituelako.
AHTren aurka daudenek infor-
mazio eza dagoela salatzen dute.
Bakoitzak bere leloa du. Eusko
Jaurlaritzatik hainbat eta hainbat
ekimen ari gara garatzen ahalik eta
informaziorik txukunena bidera-
tzeko. Trenbideak zeharkatuko
dituen lur jabeei informazio zuze-
na eta pertsonalizatua emateko le-
hen aipatu dudan Lurranek bule-
goa zabaldu dugu. Udal ordezka-
riei dagokienez, trenbideak
zeharkatuko dituen herrietako al-
kateekin batzartzen ari gara Eus-
kal Y-ak ahalik eta eragin txikiena
izan dezan neurriak adosteko. In-
terneten www.euskaly.com infor-
mazio kanala zabaldu genuen. Gi-
puzkoan, lanak hastearekin bate-
ra, informazio modu erraz eta
erosoan eskaintzen duten liburux-
kak banatzen ari gara posta bidez,
juxtu sasoi honetan. Halare, gehia-
go saiatuko gara.
Anoetan herri galdeketa egin
nahi dute AHTri buruz.
Demokrazia batetan, herri galde-
keta formula bat da, baina ez baka-
rra. Euskal Y-aren proiektua lan-
tzen hasi zenetik orain 16 urte,
hauteskundez hauteskunde herri-
tarrek Euskal Y-aren alde gauden
alderdiei eman digute gehiengoa,
hain zuzen ere, herritarren ordez-
karitza biltzen duten Eusko Lege-
biltzarrean eta Nafarroako Parla-
mentuan. Herri kontsulta da baka-
rrik zilegia? Ziur nago hori esaten
dutenek entzungor egiten diotela
hauteskundez hauteskunde herri-
tarrek esaten diotenari eta Euskal
Y-a euskal erakundeen aurka jo-
tzeko beste aitzaki bilakatu nahie-
an dabiltzala.
AHTren aurkakoek diote enpresa
eraikitzaileen onura ekonomiko-
rako egingo dela proiektua.
Zein enpresen onurara? Beldurtu
nahian mehatxuak jasaten ari di-
renena? Herritarren gehiengo za-
balak estrategikotzat jotzen duen
proiektu batetan lan egiteagatik in-
darkeriaren erabilera baztertzen
ez dutenen «salaketak» jasaten di-
tuzten enpresen onurara akaso?
Euskal enpresek badakite Eusko
Jaurlaritza ondoan dutela lanean
jarraitzeko, beti egin duten modu-
ra, euskal herritarren onurarako
eta guztiok jasotzen ditugun onu-
rarako.

HITZA

Zein enpresen onurara
egingo da AHT? Beldurtu
nahian mehatxuak
jasotzen ari direnena?

Euskararen Egunean
ekitaldiak  Flemingen

Abenduaren 3an, Euskararen Na-
zioarteko eguna dela-eta, Fleming
Ikastetxeak hainbat ekitaldi anto-
latu ditu asteazkenerako, aben-
duak 5erako, Arratzain eta Arroa
eskoletan. Egun horretan, Arroan,
HHko eskolan, gaztain jatea izan-
go da goizean; eta arratsaldean,
euskal jolasak burutuko dira patio-
an. Aldez aurretik, abenduaren
3an, irratsaio berezi bat egingo
dugu guraso batzuren partaide-
tzarekin. Arratzainen, berriz, arra-
tsaldean, maila bakoitzeko ikasle-
ek beraien emanaldiak eskainiko
dituzte jangelako aretoan; eta bu-
katzeko, denak patioan elkartuta
eta korro erraldoia osatuz, Euska-
raz lehenikabestia abestuko dugu.
Fleming Ikastetxearen Bloga
http://www.tolosaldekohitza.info/
blogak/fleming/

BBlogteka

Euskaren
Egunean
ekitaldiak
Jesusen Bihotza
Ikastolan
ERREDAKZIOA

Etzi Nazioarteko Euskararen
Eguna dela eta, Villabona eta Zi-
zurkilgo Jesusen Bihotza Ikasto-
lan  ekitaldi desberdinak burutuko
dituzte. Haur Hezkuntzan,
10:00etan ikasleak ikastolako pasi-
lloak apaintzen hasiko dira euska-
ra gaitzat hartuta. 11:00etan Argi-
txoren bisita izango dute eta hau-
rrek olerkiak, abestiak eta
antzezpen txikiak eskainiko diz-
kiote. 15:15ean, kalejira Berdura
Plazan. 16:00etan, txokolatada
plazan. Lehen Hezkuntzan,
10:00etan jolasak egingo dituzte
eta ondoren euskara gaitzat hartu-
rik hainbat marrazki egingo dituz-
te gero panel batean itsasteko.
15:15ean, kalejira Berdura plazan
eta 16:00etan txokolatada plazan. 

DBH 1etik 4. mailara bitarteko-
ek, 11:30ean Gurea zineman Eutsi
filma ikusiko0 dute. 15:00ean, Ola-
ederran kirolak egingo dituzte.

LANA
]Sukaldaria eta zerbitzaria. Sa-
gardotegirako, sukaldari eta zerbi-
tzari lanetarako pertsona bat be-
har da. 660 65 43 17.  

SALGAI
]Etxebizitza. Adunan, 70 m2ko
etxea. 25 m2ko atikoarekin. 
608 57 59 00. 
]Etxebizitza. Etxebizitza salgai

Zumardi Txikiaren parean (Santa
Klara). 2 logela, sukalde handia,
ganbara eta berogailuak. Hormi-
goizkoak. Uzturre aldera ikuspe-
giak. 665 70 86 35. 

GALDUTAKOAK
]Zakurra. Ardi zakur alemaniar-
belgiar arrazako zakurra galdu da
Anoetan. Deitu 943 65 11 78 zen-
bakira.

Iragarki laburrak



«AHTk garapenkeriaren eredua markatzen
du, politika guztiak baldintzatuz»
IÑAKI BARCENA › Unibertsitate irakaslea eta ekologista

IMANOL GARCIA

AHTren Aurkako Asanblada,
AHT Gelditu! Elkarlana eta Tren
Sozialaren Aldeko Sarearekin lan
egiten du Iñaki Barcenak, hiruren
lana «funtsezkoa» ikusten baitu.
Zientzia Politikako irakaslea da
EHUn eta Ekologistak Martxan
taldeko kidea.
Zein dira AHTren onurak?
Azkartasunaz erotuta dagoen
mundu honetan gutxi batzuk zen-
bait minutu aurreztea. Eta beste
gutxi batzuk negozio ederra egin
aurrekontu publikoen kontura.
Zein dira AHTren kalteak?
Asko dira baina nire uste apalean
herri txiki honetan uzten duen hi-
poteka sozio-ekologikoa, hau da
markatzen duen garapenkeriaren
eredua, energia, garraio eta ingu-
rumen edo gizarte politika guztiak
baldintzatuz. 
Eusko Jaurlaritzak eta AHTren
aurka daudenek erabiltzen dituz-
ten datuak ez dute bat egiten.
Informazioa kontrastatu egin be-
har da. Herritarrek duten infor-
mazioa proiektu honen aurkakoek
eman dute. Eta gero eta informa-
zio gehiago izan, jarrera kritikoa-
goak agertzen dira AHTrekiko.
Duela urte batzuk Eusko Jaurlari-
tzak, euren enpresa aholkulariek
esanda, ekologista, sindikalista edo

AHTren aurkako taldeekin ahalik
eta gutxien bildu edo eztabaida
publikoetan ez sartzea erabaki
zuen. Horregatik diogu inposake-
ta eta antidemokratikoa dela. 
AHTrik ez bada egiten, Euskal
Herria Europako garraiobideeta-
tik kanpo geldituko dela diote
proiektuaren bultzatzaileek.
Europan AHT gutxi daude eta
daudenak lautadetan mugitzen
dira, ez eremu menditsuetan. Fal-
tsua da oso Europarekin alderatu-
ta azpiegitura gutxi ditugula. Per-
tsoneko autopista kilometroetan
Alemaniaren parean gaude eta ale-
manak eta espainolak Europako
lehenak dira. Egin nahi dutena ez
da tren egoki edo sozial bat, oso eli-
tista baita.
AHTren proiektua garapen ja-
sangarritzat du Eusko Jaurlari-
tzak. 
Duela 7 urtetik hona, Eusko Jaur-
laritzak ingurumen adierazleak
aditzera azaroan ematen dituene-
an, urtero esaten digute zarama eta
energia kudeaketa hobeagoa egi-
ten dela, gero eta enpresa gehiago
ingurumen kalitate zertifikatuak
eta Tokiko Agenda 21 pilo bat mar-
txan daudela, baina  hondakinen
produkzioa, energia kontsumoa,
autoa eta hegazkinen erabilera,
porlana eta lurren artifizializazioa

etengabe gorantz doa. Non dago
jasangarritasuna? Zoritxarrez
hazkunde ekonomikoa mito sa-
kratutzat jotzen dute.

Zein izango litzateke garapen ja-
sangarriarekin bat egingo lukeen
garraio eredua? 
Hurbiltasuna, garraio ez motor-
duna eta trafikoaren baretzea bila-
tzen duena. Hemen garraioa prin-

tzipalki  negozio moduan ulertzen
da, hori da Eusko Jaurlaritzaren
dokumentu ofizialek diotena. Ne-
gozioa den heinean ez dago alda-
ketarik.
AHTren aurka daudenek infor-
mazio eza daudela diozue. 
Nuria Lopez de Gereñuk ez daki
oraindik zenbat geltoki eta non
izango diren eta baldin badakite ez
dute argi esaten. Iluntasunez bete-
riko proiektu erraldoia da hau eta
oso informazio gutxi dago. Sartu
zaitezte euren web orrian, sakatu
zuen herria eta ikusiko duzue. Da-
goena da propaganda baina ez in-
formazioa, hori beste kontu bat da. 

LUIS JAUREGIALTZO/ARGAZKI PRESS

Eusko Jaurlaritzak
zoritxarrez hazkunde
ekonomikoa mito
sakratutzat jotzen du

Herritarron eskubidea
delako herri galdeketa

Eskola garaian, zalantzak galde-
tzeko erakutsi ziguten. Gatazkak
hitz eginez, iritziak eskatuaz eta
emanez konpontzen direla azal-
tzen ziguten behin eta berriz. Ira-
kasleek aho zabalik eta adi gure hi-
tzak entzuten zituzten.

Etxean, guraso eta anai-arrebak
mahai-inguruan eztabaidan ari-
tzea aberasgarria dela zioen gure
amonak, gauzak konpondu egin
behar direla zioen, eta diogu. Alfe-
rrik begiratuko dugu beste aldera.
Ados edo kontra egon gaitezke,
baina arazoa hauxe da: Gure he-
rria, etorkizunean erabat aldatuko
duen proiektu bat, gure herritik
urrun dauden bulego batzuetan
erabakitzen ari direla, anoetarroi
ezertxo ere galdetu gabe.

Gure mendien, gure uren, gure
lur, bizitza, kulturaz, antolamen-
duaz, erabakitzeko eskubiderik ba
al dute? Anoetarrok ez al dugu
gure herriaren etorkizunaz eraba-
kitzeko eskubiderik? Zer erakutsi-
ko diegu gure ondorengoei? Beste
alde batera begiratzen?

Gure diruaz (ez dezagun ahaz-
tu), Anoetan, nahi dutena egiten
utzi behar al diegu? Zergatik ez
dugu anoetarrok erabakitzen no-
lako herri nahi dugun?

Erabakitzeko eskubidea gurea
delako, Anoeta eta anoetarron
etorkizuna guk erabaki dezagun!
Abiadura Handiko Trenari buruz
informatu eta zure iritzia eman!
Abenduaren 2an eman zure iritzia!
Bakarne Garmendia, Nekane
Peñagarikano, Izaskun Jauregi,
Kontxi Luluaga eta Miren Mujika.
Anoeta.

GGutunak

Atzo arratsaldean Anoetako eragileek egindako agerraldia.HITZA

«Herri galdeketa egingo dugu» 
ERREDAKZIOA

Anoetako AHT Gelditu! Elkarla-
nak, Anoetako Gazte Asanblada,k
Anoetako ezker abertzaleak, Segik
eta LABek AHTren aurkako age-
rraldia egin zuten atzo. Bihar Ano-
etan eta Elorrion burutuko diren
herri galdeketak «hauts ugari ha-
rrotu ditu», azaldu dute, «eta Elo-
rriotik etorri zaigun azken albiste-
ak, espero ez genituen konpromi-
soak hartzera behartu gaitu».
Horrela, eragileek «herri galdeke-
ta burutzeko konpromisoa» har-
tzen dute eta, «duen garrantzia
izugarria delako», herritar guztiei
deia luzatu die galdeketan parte
har dezaten eta AHTren aurkako
bozka eman dezaten.

Elorrioko Udalak burutzekoa
zuen herri galdeketa debekatu
dute. «Anoetan ere prozesu guztiz

demokratiko eta parte-hartzaile
hau Udaletik burutzeko oztopo
eta presio asko jasaten ari gara»,
azaldu dute. Gertaera horiek «guz-
tiz larriak» iruditzen zaizkie eta
AHTren aurkako mugimendua
«kriminalizatzeko saiakeran beste

pauso bat eman dute EAJ eta 
PSOEk, eta honi konpromiso eta
ekimen gehiagorekin erantzun be-
har diogu». Eragileek gaineratu
zutenez, «arrazoia gurea da eta de-
non artean posible da AHT geldi-
tzea».

Anoetan herri galdeketa egin
nahi dute AHTri buruz.
Herri txikiek pentsatzen dena bai-
no indar gehiago dute. Indarrak
bilduz herri txikiek beto eskubidea
ere lortu dezakete. Oso obra kon-
plexua da. Desadostasun gradu
altu batekin eramangaitza suerta
daiteke. Horregatik kriminaliza-
zioaren estrategia asmatu dute:
AHTren aurkako aktibista bat ber-
din terrorista posible bat. Horren
kontra agerian ipini behar dugu
zenbat garen AHTren aurka eta
herri kontsultak garrantzitsuak
dira oso.
AHTren aurkakoek enpresa erai-
kitzaileen onura ekonomikorako
egingo dela diozue. 
Dagoen argudio zehatz bakarra
ekonomikoa da. Kanpoko institu-
zioetatik musu truk 4.000 milioi
etorriko direla diote eta hemen in-
bertituko direla. Ezin dugula ho-
rrelako aukera galdu, kupoarekin
itzuliko digutela dirua. Kontzertu
ekonomikoak baliatuz nik beste
gastuak egingo nituzke, etxebizi-
tza politikan eta energia, garraioan
eta gizarte zerbitzuetan.
AHT ez bada egiten, alternatiba-
rik bai?
Gurekin AHTren aurkako borro-
kan dauden lagun askok diote ez
diogula kapitalismoari alternati-
barik eskaini behar. Nire aburuz
tranzisio ereduak eta adibideak
behar ditugu beste mundu posible
hori irudikatzeko. Ez dut uste obra
edo azpiegitura erraldoirik behar
dugunik, baina bai gure haranen
arteko tren sare orekatua eta ga-
rraio publikoa hobeto antolatua.



Ikuskizunak
]Tolosa. Titirijai: Belgikako De
Spiegel-en Dragoi gorriaGorosa-
belen 12:00etan eta 17:30ean; Ga-
lizako Buratini teatro-ren Karame-
lozko hitzakKultur Etxean
12:00etan; Errusiako Nizhni Nov-
gorod-en ElefantetxoaLeidorren
17:00etan.

Deialdiak
]Anoeta. Inposaketarik ez! AHT ez!
manifestazioa 17:00etan.
] Ibarra. EHNAren tramitazioa;
eman beharrekoak: 3 argazki, 15
euro eta errolda agiria (Ibarran ez
bazaude erroldatua).
]Tolosa. 2. Boulder Txapelketa
Oargi elkartean 16:00etan, Mendi
Hamabostaldiaren barruan. Izen-
ematea, ordubete lehenago ber-
tan edo 637 830380 telefono zen-
bakian.
]Tolosa. Etorkinentzako afaria
Uzturre sagardotegian abendua-
ren 5ean, Nazioarteko Euskararen
Egunaren inguruan. Txartelak sal-
gai 22 eurotan Ikatza eta Triangulo
tabernetan eta Galtzaundin. Pre-
zioa: 22 euro.
]Tolosa. La Jara Extremadurako
Zentroak babarrun jatea antolatu
du iganderako 15 eurotan. Izen-
ematea, 675 707619 telefono
zenbakian.

Irteerak
]Villabona. Jubilatu elkarteak Ha-
rora (Errioxa) irteera antolatu du
abenduaren 12rako: hamaiketa-
koa Agurainen, Jimeleoren likorte-
gia bisitatu, bazkaria jubilatu elkar-
tean eta Gasteizera bisita. Izen-
ematea, jubilatu elkartean.

Antzerkia
] Ikaztegieta. Ogiyik karri etzun se-
miaantzerkia  kiroldegian
20:00etan, udazken kulturalaren
barruan. 

Mendia
]Tolosa. Oargi mendi elkarteak
Pirinioetara irteera berri bat anto-
latu du datorren zubirako, aben-
duaren 6tik 9ra, hain zuzen ere.
Perdido eta Marbore mendiak igo-
ko dituzte eta Gorizko aterpean
egingo dute lo. Izen-ematea, 637
830380 telefono zenbakian egin
daiteke.

›› GUARDIAKO FARMAZIAK
]Leitza. Erbiti, O. Lizarraga kalea,
7. 112.
] Ibarra. Ugarte, M.T. Euskal He-
rria, 46. 943 673274.

HITZAK ez du bere gain hartzen
egunkarien adierazitako esanen
eta iritzien erantzunkizunik.

AAgenda

Urte askoan!
Zorionak Ekain. 
Muxu handi bat familiaren
partetik.

AAgurrak

Goian, ikasleak partidareondoren; behean, irakasle omenduak.HITZA

Zaindariaren Astea ospatu berri dute Tolosako Hirukide ikastetxean; 
hori dela eta, ekitaldi ugari egin dituzte ikasle eta irakasleek.

Zaindariaren omenez 

ERREDAKZIOA

Z aindariaren astea ospatu
berri dute Hirukiden.
«Merezi moduan» ospatu

nahi izan dute eguna, horretarako
ekitaldi ugari izan zituztelari: mu-
sika emanaldia, jolasak, kirolak,
lehiaketak, eukaristiak,...

Ostiralean, gainera, irakasle ba-
tzuk omendu zituzten, lanean 25
urte bete zituztelako: Nekane Ga-
rayalde eta Mari Jose Eceiza. Mari
Carmen Oiarzabal eta Pilar Amon-
darain ere omendu zituzten, az-
ken urtea dutelako.

‹‹ Goiza Arratsaldea Tenperatura Bihar
2007-12-01

Eguraldia

›› 11°›› 7°

GOIZA OSTARTEAK
ARRATS. EURIA
BEROENA 13°
HOTZENA 6°

Argitaratzailea: Tolosa Herria Hedabideak S.L.
Lege Gordailua: SS-0398-03
Zuzendaria: Noelia Lataburu
Egoitza nagusia: Araba Etorbidea 5, atzea, Tolosa. 
Telefonoa: 943 65 56 95. Faxa: 943 65 00 18
Leitza. Herriko plaza, 1. 687 410 118 
E-posta: tolosaldean@tolosaldekohitza.info.
Webgunea: www.tolosaldekohitza.info

Zuzendariordea: Iñigo Terradillos. Kudeatzailea: Jon Mujika.
Publizitatea: 661 678 818 tolosaldean_publi@tolosaldekohitza.info.
Tolosa: 687 410 082-687 410 033. tolosa@tolosaldekohitza.info.
Villabona: 687 410 022. villabona-aiztondo @tolosaldekohitza.info.
Anoetaldea: 687 410 022. anoetaldea @tolosaldekohitza.info.
Ibarraldea: 687 410 032. ibarraldea @tolosaldekohitza.info.  
Alegialdea: 687 410 034. alegialdea @tolosaldekohitza.info.  
Leitzaldea: 687 410 118. leitzaldea @tolosaldekohitza.info.

‘Hitza’ diruz laguntzen duten erakundeak. Udalak: Aduna, Albiztur, Alegia, Alkiza, Altzo,
Amezketa, Anoeta, Areso, Asteasu, Baliarrain, Belauntza, Berastegi, Berrobi, Elduain,
Gaztelu, Ibarra, Ikaztegieta, Irura, Leaburu, Leitza, Lizartza, Orexa, Tolosa, Villabona, Zizurkil      

Hitza-ko bezeroen arreta zerbitzua (zalantzak argitzeko, harpidedun egiteko): 902 82 02 01

Tolosa Herria Hedabideak
S.L.ko kideak: 

Gipuzkoako
Foru
Aldundia 

Hitza-k Bai
Euskarari 

eta Tolosaldeko eta
Leitzaldeko beste 77 eragile

Zorionak bikote! 
Karmele eta Jose Ramon. Zuen zilarrezko ezteietan, ondo pasa eta

muxu handi bat familiaren partetik.


